
ENRI GEORGE - LI PAUSO DÓU CAMIN

PREFACI
Coume refusa à Mounsen Enri GEORGE, veisounen, e que fuguè un disciple dóu canounge
Pau Payan - aquéu prousatour d'elèi au quau Mistral rendié óumage, en meme tèms qu'au
Paire Savié de Fourviero - plus tard curat de Menerbo, la patrìo de Clouvis Hugues, que, aro,
crespina, beilejo la parròqui de Castèu-Nòu de Gadagno, aquelo dóu brès de noste Felibrige,
coume, dise ié refusa dous mot, en vesin e ami?
Après proun d'obro lirico e de pastouralo bèn encapado, veici li Pauso dóu camin que vène
de legi, d'aise. Sènso faire defi de l'obro passado - se n'en manco - m'es avis qu'aquéu recuei
de pouèmo marco uno ascensioun, dins sa varieta mai grando e dins sa lengo.
Noun pas que lou prèire ague abandouna la draio enregado de mouralisa, de faire lume au
crestian. Bèn lou countràri; mai se ié pren d'un biais nouvèu, se tenènt mai proche de la
naturo que l'envirouno, em' un quaucarèn de famihié, de risoulié à faire gau. Pièi se devino,
souto lou prèire, l'ome qu'a viscu, qu'a rebouli e que saup dreissa un requisitòri mourdant, à
l'óucasioun. Acò empacho pas noste capelan felibre de  dire soun franc-valentin i chato
qu'espouson, pèr interès, de leidas, o de canta  lou vin vièi, e Diéu saup se n'i'a de bon dins
lou terraire proche Camp-Cabèu. Emé l'abat GEORGE n'i'a pèr tóuti li goust e tóuti lis age,
vai!
La lengo es drudo e sabourouso, sènso recerco. Es la de quaucun que l'a bèn en bouco, se
n'en servènt cade jour long di draio, e noun artificialo o savènto. Sarié pèr estouna dins lou
païs que dounè lou vanc is obro dóu primadié Tavan, d'A. Vidal e de soun drole, di Vatton e
n'óublide seguramen. Mai, aro, proun de nòstis escrivan s'embarron, lou vouguènt o noun,
dins uno sorto de lengo saberudo e seco qu'aurié de se reviscoula i sourgènt poupulàri;
meme ounte noste pople s'es mes à patoueseja, es bon de viéure proche soun cor, proche
soun acènt qu'engano pas, éu.

Em' acò vous counvide à faire pauseto long dóu camin en coumpagno de l'abat GEORGE e à
vous i'enferigoula, avans de segui la draio di mèstre que meno, tout dre, à Font-Segugno.

Maiano, 21 de jun 1952.

Frederi Mistral, nebout.


